Коми Республикаса Юралысь Вячеслав Гайзер тшӧктіс нуӧдны ревизия 2014 во да сы бӧрын вояс вылӧ республикаса уджтасъяс серти

Татшӧм тшӧктӧм Вячеслав Гайзер сетіс дінмуса архитектура, стрӧитчӧм да коммунальнӧй овмӧс кузя министр Валерий Кучеринлы аддзысьлӧм дырйи. Сёрнилы подулӧн лои селекторнӧй сӧвещаниелӧн кывкӧртӧдъяс, кутшӧмӧс нуӧдіс Россиялӧн Веськӧдлан котырса Веськӧдлысь Дмитрий Медведев.

Вячеслав Гайзер тӧдчӧдіс министрлы, мый сӧвещание дырйи Коми Республикаӧс пасйисны шонтан кадколаст кежлӧ абу тырвыйӧ дасьӧн дінмуяс лыдын. 

- Валерий Петрович, гожӧмнас на ті меным юӧртлінныд, мый коммунальнӧй овмӧссӧ дасьтӧма арся да тӧвся кадколастъяс кежлӧ стӧча график серти и некутшӧм тырмытӧмтор абу. Мыйла миян республиканымӧс лыддьӧдлісны сэтшӧм дінмуяс пӧвстын, кодъяс эз тыртны тӧв кежлӧ оланін дасьтӧм кузя плансӧ?

- Вячеслав Михайлович, Коми Республикаса став карын да районын шонтан кадколастсӧ заводитӧма ас кадӧ. Шоныдӧн могмӧдӧма дзоньвидзалун видзан, велӧдан, социальнӧй юкӧнса да оланін фондса став объект. Дінму план серти Коми Республикаын тӧв кежлӧ оланін дасьтӧм кузя став мероприятиесӧ збыльмӧдӧма. Оланін да коммунальнӧй, биару да энергетика комплексъяс нуӧдӧны арся да тӧвся уджсӧ колана ногӧн.

Мыйла республикаӧс шуисны помӧдз дасьтысьтӧм дінмуӧн? Сы вӧсна, мый уна патераа керкаясын нуӧдсьӧны капитальнӧя дзоньталӧмъяс, мыйясӧс пыртӧма планӧ мунан во вылӧ. Помкаыс сыын, мый тайӧ мероприятиеяссӧ (капитальнӧя дзоньталӧмсӧ индӧма нуӧдны 116 уна патераа керкаын) урчитӧма нуӧдны во помӧдз, и талун кежлӧ уджтассӧ збыльмӧдӧма 99,8 прӧчент вылӧ. Но тайӧ лыдпасыс пырӧ сійӧ петкӧдласъяс лыдӧ, мыйяс серти донъявсьӧ Россия Федерацияса субъектлӧн арся да тӧвся кадколаст кежлӧ дасьлуныс. Весиг сы дырйи, мый керкаясӧ, кӧні абу помалӧма капитальнӧя дзоньталӧмсӧ, шоныдсӧ вӧлі сетӧма ас кадӧ, показательсӧ вӧлі индӧма миян республикалы кыдзи ас кадӧ вӧчтӧмтор. Кӧть и, нӧшта ӧтчыдысь пасъя, шоныдсӧ вӧлі сетӧма ас кадӧ став керкаӧ да социальнӧй юкӧнса объектӧ. Таысь кындзи, оланін да коммунальнӧй, биару да энергетика комплексъясса объектъяс вылын лӧсьӧдӧма материально-техническӧй ресурсъяслысь резерв, коланаысь унджык мында – 67,6 миллион шайт (100,2 прӧчент планӧвӧй петкӧдлас серти). Олӧм могмӧдан объектъяслысь дугдывтӧм удж збыльмӧдӧм вылӧ Комиын лӧсьӧдӧма стационарнӧй да новлӧдлан питание ӧшмӧсъяслӧн резервнӧй сеть.

- Дерт, отчётъяс дорысь тӧдчанаджыкӧн лоӧ збыльмӧдны тӧв кежлӧ дасьтысьӧм кузя став техническӧй да технологическӧй мероприятиесӧ. Но миянлы колӧ бурджыка кутчысьны асланым уджтасъясӧ. Во заводитчигас эг ӧмӧй ми тӧдӧй, мый эмӧсь сэтшӧм показательяс, кутшӧмъясӧс ми асьным жӧ вӧчам и аслыным жӧ серпассӧ торкам? Та вӧсна во помӧдз, и тайӧ инмӧ став министерстволы да ведомстволы, колӧ нуӧдны быд уджтас серти ревизия, кутшӧмъяс вермӧны тӧдчыны ӧтувтан лыдпасъяс вылӧ да торкны збыльвывса серпассӧ. Медся коланаторйыс – могмӧдны шоныдӧн республикаса олысьяслысь керкаяс да соцобъектъяс, - кывкӧрталіс Коми Республикаса Юралысь Вячеслав Гайзер.

